
Acta Commissionis

OPERA CONSULTORUM
IN APPARANDIS CANONUM SCHEMATIBUS

I
COETUS STUDIORUM DE SACRAMENTIS

Coetus specialis constitutus ad animadversiones et suggestiones ab Organis
Consultationis prolatas (cf. Communicationes, 9, 1977, p. 323), quae
novos canones de sacramentis — matrimonio excepto — respiciunt, exami-
nandas, sessiones babuit diebus 20-25 mensis iunii, 1977 et diebus 14-19 no-
vembris 1977, moderante Excimo R.I. Castillo Lara, Secretario Com-
missionis, Relatore Rev.mo W. Onclin, Commissionis Secretario Adiuncto.

Conventus dd. 20-25 iunii 1977 habiti

TITULUS IV
DE SACRAMENTO PAENITENTIAE

Relator animadversiones, sive generales sive ad singulos canones,
ab organis consultationis missas in synthesim redegit, quae prae oculis
in laborum decursu habetur. Considerantur imprimis animadversiones
generales:

I) Ad quaestionem de titulo quocum hoc sacramentum inscribatur
quod attinet, propositionibus factis consideratis, seligitur ille: De
Sacramento Paenitentiae. Notat aliquis Consultor quod necesse est
ut adiungatur verbum sacramento quia paenitentia significare potest
etiam virtus paenitentiae.

IT) Omnes conveniunt ut in examinis decursu ratio habeatur de
Ordinis paenitentiae praescriptionibus, sicut a pluribus Episcopo-
rum Conferentiis petitum fuit.



48 COMMUNICATIONES

III) Aliqui, notat Relator, alium ac nostrum ordinem schematis
proponunt, sed inter se minime conveniunt quoad rationes allatas.

Unus Consultor proponit ut ordo sit quem proponunt animad-
versiones a S. Congregatione de Sacramentis deque Cultu Divino
prolatae, nempe: 1) de natura et necessitate Sacramenti; 2) de cele-
bratione et absolutione (de temporibus et locis celebrationis; de variis
formis celebrationis et de absolutione individuali et communitaria);
3) de ministro Sacramenti; 4) de paenitentibus.

Aliqui Consultores praeferunt ordinem ab una Conferentia Episco-
porum propositum, qui habet:

1) de celebratione Sacramenti; 2) de officiis et ministeriis; 3) de
subiecto; 4) de ministro.

Divisio haec magis convenit cum illa quae adhibita est pro aliis
sacramentis.

Relator animadvertit maiorem partem organorum consultationis cum
divisione nostri schematis concordare. Insuper qui discrepant, inter se
non conveniunt et nulla adest vera ratio ut ordo mutetur. Quapropter
melius est ut prius canones recognoscantur et postea disceptatio de
ordine mutando instituatur.

Unus Consultor instat ut ordo a Conferentia Episcopali superius
indicata et a S. Congregatione pro Sacramentis et Cultu Divino propo-
situs assumatur, praesertim ad vitandam diversitatem inter Codicem et
Ordinem.

Uni Consultori non placet ut in Codice aliqua detur inscriptio de
natura et necessitate sacramenti, cum haec ad tractatum theolo-
gicum vel moralem pertineant potius quam ad Codicem.

Tandem aliquando omnes conveniunt ut in fine recognitionis textus
de eiusmodi ordine tractetur.

IV) Dimensio socialis et reconciliatio communitaria in diversis
canonibus considerandae sunt.

V) De tribus celebrationis formis suo loco discutiendum est, tamen
omnes conveniunt non in eodem plano ponendas esse.

VI) De infantibus melius sermo instituitur cum de SS. Eucharistia
loquetur; ita de religiosarum confessione melius est ut in iure de re-
ligiosis aliqua dicantur; item suo loco agetur de sede confessionali.
Titulus de censuris potius ad ius poenale pertinet et quaestio de vesti-
bus liturgicis adhibendis ad praescriptionem librorum liturgicorum re-
mittitur.

VII) Omnes conveniunt impossibile esse ius paenitentiale con-
dere. De absolutione a censuris in iure poenali sermo fiat.

VIII) Coetus de Sacramentis omnino sibi persuasum habuit pec-
catorum reservationem ratione sui amplius non dari. Ceterum nulla
Episcoporum Conferentia eam quaesivit. Falsa delatio confessoris est
unicum exemplum reservationis peccati ratione sui in iure Ecclesiae
universali Codicis.

IX) De Indulgentiis suo loco agetur.

X) Fieri non potest ut in Codice notiones de peccati gravitate de-
terminentur cum res pertineat ad doctrinam.

XI) Ad necessitatem contritionis magis affirmandam quod attinet,
cavendum est ne omnia confessionis elementa insimul sumantur, quia
contritio valet sed non sine relatione ad sacramentum. Non sustinetur
altera pars sententiae alicuius Conferentiae Episcopalis ne obligatio
canonica confessionis tollatur.

XII) Quoad validitatis absolutionis generalis agnitionem, aliquis
Consultor notat quod Concilium Tridentinum tenet esse iuris divini
submissionem absolutioni individuali post illam generalem et multi
tenent quod in absolutione generali sub conditione absolvitur. Adiungit
unus Consultor difficile esse rationes theologicas assignare: plerique ad
peccatum inoboedientiae recurrunt.

XIII) De facultate ad confessiones audiendas agetur in singulis ca-
nonibus.

XIV) Quoad terminologiam, unus Consultor petit ut facultas ab-
solvendi vocetur facultas paenitentialis. Alter Consultor praeferret ut
dicatur facultas absolvendi seu paenitentialis, claritatis gratia. Sed res
postea magis considerabitur.

Gressus denique fit ad singulorum schematis canonum examen.

Can. 130 (CIC 870)

In Sacramento paenitentiae per absolutionem a legitimo ministro
impertitam, fideles rite dispositi peccata confitentes veniam peccato-
rum quae post baptismum commiserint pacemque cum Ecclesia obti-
nent.

Consideratis animadversionibus in consultatione prolatis, textus qui
probatur est sequens:

In Sacramento paenitentiae fideles peccata legitimo ministro confi-
tentes, de iisdem contriti simulque propositum sese emendandi babentes,
per absolutionem ab eodem ministro impertitam, veniam peccatorum
quae post baptismum commiserint, a Deo obtinent simulque reconciliantur
cum Ecclesia, quam peccando vulneraverunt.

Duo Consultores petunt ut loco confitentes dicatur confessi, tamen,
ceteris discrepantibus, textus remanet ut iacet et probatur.

Quoad animadversionem utrum adhibendum sit verbum iudicialem
post absolutionem unus Consultor tenet adiectionem non esse facien-
dam ne actio iudicialis in paenitentiae sacramento ad solam absolu-
tionem restringatur; tota enim actio sacramenti est actio iudicialis, sed
considerandum etiam est quod verbum iudicialem est in Concilio Tri-
dentino. Alter Consultor etiam tenet verbum iudicialem non esse ad-
dendum. Absolutio est potius sententia absolutoria in qua actio gra-
tiosa praevalet. Tertius Consultor animadvertit adiectivum iudicialem
esse in Codice et ex eius suppressione theologi arguere possunt de ali-
qua doctrinae mutatione. Idea iudicii ferendi in confessione remanere
debet, sed non necessario hoc in loco. Sermo institui potest ubi agitur
de confessione quia character iudicialis sacramenti paenitentiae servari
debet. Quartus Consultor mallet ut adiectivum in textu remaneat, cui
non consentit quintus Consultor. Primus Consultor tenet quod si
adiectivum iudicialem inseritur etiam in absolutionis formula inseren-
dum est; ideoque melius est ut omittatur quin negetur iudicialis in-
doles. Tandem aliquando omnes conveniunt ut non inseratur hoc in
canone verbum iudicialem; sufficit alio in canone mentionem facere.

Capur 1

DE CELEBRATIONE SACRAMENTI

Can. 131 (novus)

Individualis et integra confessio atque absolutio unicum constituunt
modum ordinarium, quo fidelis peccati gravis sibi conscius se cum Deo et
Ecclesia reconciliat, nisi impossibilitas physica vel moralis ab buiusmodi
confessione excuset.

Proponente aliquo Consultore loco se ... reconciliat, omnes conve-
niunt ut dicatur cum Deo et Ecclesia reconciliatur.

Unus Consultor petit ut verbum w#nicum deleatur, quia contrarium
videtur verbo ordinario. Alter Consultor suppressioni propositae con-
tradicit; agitur enim de modis absolutionis sacramentalis et non de
modis contritionis. Tuxta sententiam unius Consultoris, ratio ut serve-
tur est ne absolutio generalis et personalis inter se aequiparentur et
petit ut titulus huius capitis inscribatur de celebratione sacramenti
loco de absolutione sacramenti. In fine disceptationis suffragia ferun-
tur et maior pars convenit ut textus maneat prouti est. Unus Consul-
tor sese abstinet, et duo sese contrarios declarant. Aliquis Consultor
proponit ut post ordinarium addatur sacramentalis, sed alii contrarii
sunt. Alter Consultor animadvertit id superfluum esse, quia saltem in
voto semper requiritur sacramentum.

Circa propositionem quae tenet necessitatem confessionis ex iure
divino affirmandae, Relator animadvertit quod, saltem in calce, citatio
Concilii Tridentini (XIV, cap. 2-5, cann. 4, 6, 7) addenda est.

Reicitur propositio de mentione hic facienda absolutionis commu-
nitariae, etsi fortasse impossibile non erit in alia paragrapho mentio-
nem facere de celebratione communitaria sacramenti paenitentiae iuxta
modos in ordinibus liturgicis praevisos.

Quoad verba canonis #isi impossibilitas ... excuset aliquis Consul-
tor dicit iam in can. 158 contineri. Alter Consultor tenet verba deleri
posse, etsi difficultatem non habet ut remaneant. Tertius Consultor
mavult ut remaneant, quia proveniunt ex Concilio Tridentino. Quar-
tus Consultor praeferret ut verba remaneant, quia non nocent etsi
pertineat theologiae morali sermonem instituere de integritate mate-
riali confessionis. Forsitan melius esset ut dicatur reconciliare tenetur,
nisi ... Quintus Consultor animadvertit impossibilitas physica vel mo-
ralis esse verba ex quibus proveniunt canones 132-133, ubi eorum
significatio explicatur. Suffragia feruntur et maior pars convenit ut
verba serventur.

Reicitur insuper propositio addendi verba magna utilitas pastoralis
post moralis. Ideoque textus canonis remanet prouti iacet, unica emen-
datione admissa et superius indicata.






